
SHQIPËRIA 
 

Kushtetuta siguron lirinë e fesë dhe Qeveria në përgjithësi e respekton këtë të drejtë në 
praktikë. 
 
Nuk pati ndonjë ndryshim në gjendjen e respektit për lirinë e fesë gjatë periudhës që 
mbulohet nga ky raport, dhe politika e qeverisë vazhdoi të kontribuonte për praktikimin 
përgjithësisht të lirë të fesë. 
 
Marrëdhënia përgjithësisht miqësore midis feve në shoqëri kontribuoi për lirinë fetare. 
 
Qeveria e Sh.B.A. i diskuton çështjet e lirisë fetare me Qeverinë si pjesë e politikës së saj 
të gjithanshme për të promovuar të drejtat e njeriut. 
 
Seksioni 1. Demografia Fetare 
 
Vendi ka një sipërfaqe totale prej 11,100 miljesh katrore dhe popullsia e tij është 
përafërsisht 3,069, 275. Ka një popullsi kryesisht homogjene, të përbërë nga gegët në veri 
dhe toskët në jug. Bashkësitë etnike greke, grupi më i madh i pakicës në vend, janë të 
vendosura në pjesën jugore të vendit. Pakica të tjera të vogla përfshijnë romët, bashkësinë 
egjiptiane (një grup etnik i ngjashëm me romët por që nuk flet gjuhën rome), vllehët, 
çamët dhe maqedonët. 
 
Shumica e qytetarëve janë shekullarë në orientim pas dhjetëvjeçarësh ateizmi të zbatuar 
fort nën regjimin komunist, i cili mori fund në vitin 1990. Pavarësisht nga ky 
shekullarizëm, shumica e qytetarëve zakonisht e identifikojnë veten me një grup fetar. 
Qytetarët me origjinë myslimane përbëjnë grupin më të madh fetar tradicional (i 
vlerësuar me 65 deri në 70 përqind të popullsisë) dhe janë të ndarë në dy bashkësi: ata që 
identifikohen me një formë të moderuar të islamizmit sunit dhe ata që identifikohen me 
shkollën bektashiane (një formë veçanërisht liberale e sufizmit shiit). Në vitin 1925, pas 
revolucionit të Ataturkut, vendi u bë qendra botërore e bektashizmit, megjithëse nuk 
është njohur si i tillë nga qeveria. Bektashinjtë vlerësohet se përfaqësojnë përafërsisht një 
të katërtën e popullsisë myslimane të vendit. 
 
Kisha Ortodokse Autoqefale e Shqipërisë (referuar Ortodokse) dhe Kisha Katolike 
Romake janë dy përkatësitë e tjera. Afro 20 deri 25 përqind e popullsisë i përket 
bashkësive që janë tradicionalisht ortodokse shqiptare, dhe afërsisht 10 përqind janë 
katolikë romakë. Kisha Ortodokse u bë e pavarur nga autoriteti i Kostandinopojës në vitin 
1929 por nuk u njoh si autoqefale, apo e pavarur, deri në vitin 1937. Statuti i Kishës i vitit 
1954 pohon që të gjithë kryepeshkopët e saj duhet të kenë nënshtetësi shqiptare; 
megjithatë, kryepeshkopi i tanishëm është një nënshtetas grek, aplikimi i të cilit për 
nënshtetësi ka mbetur i pavendosur për një numër vitesh. 
 
Myslimanët janë të përhapur anembanë vendit, por janë përqëndruar kryesisht në mesin e 
vendit dhe më pak në jug. Ortodoksët mbeten kryesisht në jug, dhe katolikët në veriun e 
vendit; megjithatë, kjo ndarje nuk është e prerë, veçanërisht në rastin e shumë qendrave 



urbane, të cilat përbëhen nga popullsi të përziera. Pakica grek, e përqëndruar në jug, i 
përket Kishës Ortodokse. Nuk ka të dhëna në dispozicion mbi pjesëmarrjen aktive në 
shërbime fetare formale, por vlerësohet se 30 deri në 40 përqind e popullsisë praktikon 
një fe. Përfaqësues të huaj fetarë, përfshi klerikë myslimanë, misionarë kristianë dhe 
baha’i, anëtarë të Dëshmitarëve të Jehovait, anëtarë të Kishës së Jezu Krishtit të 
Shenjtëve të Ditës së Pasme (Mormonët), dhe shumë të tjerë kryejnë lirisht veprimtari 
fetare. 
 
Sipas Komitetit Shtetëror të Kulteve, gjatë periudhës së mbuluar nga ky raport, pati rreth 
17 shoqëri dhe grupe të ndryshme myslimane ishin aktive në vend; disa prej këtyre 
grupeve ishin të huaja. Kishte 31 shoqëri kristiane që përfaqësonin më shumë se 45 
organizata të ndryshme dhe 500 deri 600 misionarë kristianë dhe baha’i. Grupet më të 
mëdha misionare të huaja ishin amerikane, britanike, italiane, greke dhe arabe. 
 
Seksioni II. Gjendja e Lirisë Fetare 
 
 Kuadri Ligjor/I Politikave 
 
Kushtetuta siguron lirinë e fesë dhe qeveria përgjithësisht e respekton këtë të drejtë në 
praktikë. Sipas Kushtetutës së vitit 1998, nuk ka ndonjë fe zyrtare dhe të gjitha fetë janë 
të barabarta; megjithatë, bashkësitë fetare mbizotëruese (myslimane sunite, bektashiane, 
ortodokse dhe katolike romake) gëzojnë një shkallë më të madhe njohjeje zyrtare (p.sh., 
festat kombëtare) dhe statusi shoqëror mbi bazën e pranisë së tyre historike në vend. Të 
gjitha grupet e regjistruara fetare kanë të drejtën të mbajnë llogari bankare dhe të 
zotërojnë prona dhe ndërtesa. Festat zyrtare përfshijnë festa fetare nga të gjithë katër 
besimet mbizotëruese. 
 
Lëvizjet fetare mund të sigurojnë statusin zyrtar të një personi juridik duke u regjistruar 
në Gjykatën e Rrethit të Tiranës sipas Ligjit mbi Shoqatat, i cili njeh statusin e një 
shoqate jofitimprurëse pavarësisht nga nëse organizata ka karakter kulturor, argëtues, 
fetar apo humanitar. Qeveria nuk kërkon regjistrim apo licensim të grupeve fetare; 
megjithatë Komiteti Shtetëror i Kulteve mban të dhëna dhe statistika mbi organizatat 
fetare të huaja që e kontaktojnë atë për asistencë. Asnjë grup nuk raportoi vështirësi në 
regjistrim gjatë periudhës së mbuluar nga ky raport. Të gjitha bashkësitë fetare kanë 
kritikuar qeverinë për mosgatishmërinë për t’u akorduar atyre status që i përjashton nga 
taksat. 
 
Komiteti Shtetëror i Kulteve, i krijuar me anë të një urdhri ekzekutiv dhe i bazuar në 
Kushtetutë, është ngarkuar për rregullimin e marrëdhënieve midis qeverisë dhe të gjitha 
bashkësive fetare, të mëdha dhe të vogla. Kryetari i Komitetit ka statusin e një zëvendës 
ministri dhe përgjigjet drejtpërdrejt përpara Kryeministrit. Komiteti njeh barazinë e 
bashkësive fetare dhe respekton pavarësinë e tyre. Komiteti punon për të mbrojtur lirinë e 
fesë dhe për të promovuar bashkëpunimin dhe mirëkuptimin ndërfetar. Komiteti deklaron 
që regjistrat e tij mbi organizatat fetare lehtësojnë akordimin e lejeve të qëndrimit nga 
policia për punonjësit e huaj të organizatave të ndryshme fetare. Megjithatë, në të 
kaluarën, disa organizata të huaja fetare kanë pretenduar që angazhimi i Komitetit nuk e 



ka lehtësuar aksesin ndaj lejeve të qëndrimit. Asnjë organizatë nuk ngriti ndonjë 
pretendim të tillë gjatë periudhës së mbuluar nga ky raport. 
 
Nuk ka ndonjë ligj apo rregullore që t’i detyrojë organizatat fetare të njoftojnë Komitetin 
mbi veprimtaritë e tyre; megjithatë, Neni 10 i Kushtetutës kërkon marrëveshje të veçanta 
dypalëshe për të rregulluar marrëdhëniet midis qeverisë dhe bashkësive fetare. Nuk 
ekziston ndonjë marrëveshje e tillë deri tani. Komiteti Shtetëror i Kulteve po shqyrton 
hartimin e një ligji që do t’i trajtonte të gjitha bashkësitë fetare holistike; megjithatë, deri 
në fundin e periudhës së mbuluar nga ky raport, nuk ishte ndërmarrë ndonjë hap. Në vitin 
2002, Komiteti bashkërendoi hartimin e një marrëveshjeje dypalëshe tip për t’u përdorur 
në negociatat e ardhshme me secilën bashkësi fetare. Përparimi i mëtejshëm në këtë 
drejtim është lënë pezull ndërkohë që Komiteti shqyrton Ligjin mbi Fenë të përmendur 
më sipër. 
 
Sipas të dhënave zyrtare, në vend ekzistojnë 14 shkolla fetare, me përafërsisht 2,600 
nxënës. Ministria e Arsimit ka të drejtën të miratojë programin e shkollave fetare për të 
siguruar përputhjen e tyre me standartet kombëtare të arsimit, dhe Komiteti Shtetëror i 
Kulteve mbikqyr zbatimin. Ekzistojnë gjithashtu edhe 68 qendra trainimi profesional që 
administrohen nga bashkësi fetare. 
 
 Kufizime të Lirisë së Fesë 
 
Politika dhe praktika e qeverisë kontribuoi në praktikimin përgjithësisht të lirë të fesë. 
Qeveria është shekullare. Ministria e Arsimit siguron që shkollat publike në vend të jenë 
shekullare dhe ligji ndalon indoktrinimin ideologjik dhe fetar. Në shkolat publike nuk 
jepet mësim i fesë. Ndërkohë që nuk ka ligj që të ndalojë demonstrimin e përkatësisë 
fetare në shkollat publike, ka pasur raste kur nxënës nuk janë lejuar ta bëjnë këtë në 
praktikë. Në dhjetor 2003, një student mysliman u ndalua të dilte në fotografinë e 
diplomës sepse kishte mjekër. Në fund, studenti u lejua të diplomohej me anë të 
ndërhyrjes së Zyrës së Avokatit të Popullit (një institucion qeveritar i ngarkuar me 
hetimin e akuzave të qytetarëve për shkelje të të drejtave të njeriut dhe me mbrojtjen e 
lirive të tyre themelore). Mbi familjet nuk imponohet ndonjë kufizim në lidhje me 
mënyrën se si ata rrisin fëmijët e tyre në lidhje me praktikat fetare. 
 
Në vitin 1967, qeveria komuniste ndaloi të gjitha praktikat fetare dhe shpronësoi pronat e 
bashkësive islamike, ortodokse, katolike dhe të tjera. Qeveria nuk i ka kthyer ende të 
gjitha pronat dhe objektet fetare nën kontrollin e saj që kishin qenë konfiskuar gjatë 
regjimit komunist. Në rastet në të cilat ndërtesat fetare u kthyen, qeveria shpesh dështoi të 
kthente tokën që rrethon ndërtesat, shpesh për shkak të pretendimeve të rizhvillimit nga 
individë privatë që filluan ta punonin tokën apo ta përdornin për qëllime të tjera. Qeveria 
nuk i ka burimet që të kompensojë bashkësitë në mënyrë adekuate për dëmtimet e gjera 
që pësuan shumë prona fetare. Megjithëse ajo ka rikthyer disa prona të konfiskuara, 
përfshi një copë të madhe toke pranë sheshit qëndror të Tiranës ku po ndërtohet një 
katedrale, Kisha Ortodokse ka pretenduar për vonesa në miratime për ndërtimin e kishave 
dhe ndërtesave të tjera të lidhura me të nga qeveria e qytetit, dhe mungesa e veprimit në 



lidhje me një numër pretendimesh të tjera pronësie anembanë vendit, si edhe vështirësi 
për kthimin e disa ikonave fetare për restaurim dhe ruajtje. 
 
Edhe bashkësia katolike romake ka gjithashtu pretendime të pazgjidhura pronësie, por 
ishte në gjendje të bekonte një katedrale të re në qendrën e Tiranës në vitin 2002 mbi një 
tokë të ofruar nga qeveria si kompensim për të tjera toka konfiskuar gjatë epokës 
komuniste. Bashkësitë e myslimanëve sunitë dhe ajo bektashiane gjithashtu kanë kërkuar 
që qeveria të kthejë një numër pronash fetare, përfshi, në rastin e së parës, një pjesë të 
madhe toke të ndodhur përballë ndërtesës së Parlamenti në qendrën e Tiranës, në të cilën 
dikur ngrihej një xhami. Plani i Ri Urban për Tiranën ka vënë mënjanë tokë për një 
xhami të re mbi këtë tokë. Edhe bashkësia bektashiane kërkon kompensim nga qeveria 
për viktimat e persekutimit fetar gjatë regjimit komunist. 
 
Në maj, Parlamenti miratoi një ligj për kthimin e pronave, i cili përfshin dispozita që 
trajtojnë pronat fetare,  të cilat mund të përmirësojnë situatën e përgjithshme për të gjitha 
bashkësitë fetare. Sipas ligjit të ri, bashkësitë fetare duhet të kenë të njëjtat të drejta si 
edhe individët privatë në çështje të kthimit apo kompensimit të pronave. Deri në fundin e 
periudhës së mbuluar nga ky raport, ligji (i debatueshëm për arsye që nuk lidhen me të) 
ishte refuzuar nga presidenti, i cili ia ktheu atë Parlamentit  për shqyrtim të mëtejshëm. 
 
Aleanca Evangjeliste Shqiptare, një shoqatë e afërsisht 97 kishash protestante anembanë 
vendit, pretendoi që kishte hasur pengesa administrative në aksesin në media. Megjithatë, 
përfaqësues të Aleancës Evangjeliste deklaruan që nuk ishte e qartë nëse aksesi i kufizuar 
ishte për shkak të përmasave të vogla të organizatës apo prej përkatësive të veta fetare. 
Bashkësia evangjeliste në rritje ka zgjeruar marrëdhënien e saj me institucionet e 
ndryshme publike të vendit të tilla si universitetet. 
 
Nuk pati raportime për të burgosur apo të ndaluar fetarë. 
 
 Konvertimi Fetar i Detyruar 
 
Nuk pati raportime për konvertim fetar të detyruar, përfshi edhe të nënshtetasve minorenë 
amerikanë që të kishin qenë rrëmbyer apo larguar në mënyrë të jashtëligjshme nga 
Shtetet e Bashkuara, apo për refuzim për t’i lejuar nënshtetas të tillë që të ktheheshin në 
Shtetet e Bashkuara. 
 
 Abuzime nga Organizata Terroriste 
 
Nuk pati abuzime të raportuara që të vinin në shënjestër fe të caktuara nga organizata 
terorriste gjatë periudhës së mbuluar nga ky raport. 
 
Seksioni III.  Qëndrimet Shoqërore 
 
Marrëdhënia përgjithësisht miqësore midis feve në shoqëri kontribuoi në lirinë fetare. 
Shoqëria është kryesisht shekullare. Ndërmartesat mes anëtarëve të feve të ndryshme janë 



jashtëzakonisht të zakonshme. Bashkësitë fetare krenohen me tolerancën dhe 
mirëkuptimin që mbizotëron midis tyre. 
 
Pas Sekretari i Përgjithshëm i Komunitetit Mysliman të Shqipërisë, Sali Tivari, u qëllua 
dhe u vra në zyrat qendrore të Komunitetit në Janar 2003, Prokuroria e Përgjithshme ua 
ktheu çështjen autoriteteve për hetim të mëtejshëm. Çështja mbetej e pazgjidhur deri në 
fundin e periudhës së mbuluar nga ky raport. 
 
Në tetor 2003, policia arrestoi Kastriot Myftarin, autor i librit “Islamizmi Kombëtar 
Shqiptar” nën akuza të nxitjes së urrejtjes fetare. Libri përmbante opinionet e autorit mbi 
fenë islame dhe se si feja ka ndikuar jetën shqiptare.  Sipas prokurorisë, një numër 
pohimesh në libër përdhosnin fenë islame. Prokuroria kishte kërkuar nga gjykata gjashtë 
muaj burgim për autorin. Në qershor, gjykata e çliroi Myftarin prej të gjitha akuzave. 
 
Në vitin 2002, disa bashkësi bektashiane jashtë Tiranës përjetuan kërcënim, vandalizëm 
dhe kërcënime për dhunë. Paskëtaj, autoritetet shqiptare zbuluan personat përgjegjës 
(shtetas joshqiptarë) dhe i dëbuan për shkelje të rregullave të imigracionit. Nuk pati 
raportime të reja për vandalizëm gjatë periudhës së mbuluar nga ky raport. 
 
Udhëheqësit bektashianë besojnë që ndikimet e huaja fetare që kërkojnë të minojnë 
përpjekjet e vendit për të ruajtur tolerancën dhe lirinë fetare qëndronin në rrënjë të këtyre 
incidenteve. Udhëheqës të tjerë fetarë kanë shprehur shqetësime të ngjashme mbi rolin 
potencialisht përçarës që luhet nga ekstremistët fetarë jonënshtetas. 
 
 Seksioni IV.   Politika e Qeverisë së Sh.B.A. 
 
Qeveria e Sh.B.A. i diskuton çështjet e lirisë fetare me qeverinë dhe si pjesë e politikës së 
saj të gjithanshme për promovimin e të drejtave të njeriut. Qeveria e Sh.B.A. ka përdorur 
shumë nisma për përforcimin e zhvillimit të të drejtave të njeriut, demokracisë dhe shtetit 
ligjor në vend, si dhe për të çuar më tej lirinë dhe tolerancën fetare. Ambasada e Sh.B.A. 
vazhdon të nxisë qeverinë që të trajtojë pretendime të pazgjidhura për prona fetare dhe t’u 
kthejë tokat kulteve që i humbën ato gjatë sundimit komunist. Zyrtarë të ambasadës, 
përfshi edhe Shefin e Misionit, u takuan shpesh (si në vizita zyrtare formale ashtu edhe në 
veprimtari të tjera) me krerët e bashkësive kryesore fetare në vend. 
 
Shoqëria, megjithëse tradicionalisht tolerante në çështjet fetare, mbetet gjithsesi e 
prekshme nga një gamë ndikimesh të jashtme. Projektet që mbështesin mirëkuptimin 
ndërfetar dhe që forcojnë edukimin qytetar në shkollat fetare ndihmojnë që të sigurohet 
që tradita të ruhet ndërkohë që forma të fesë islame dhe kristiane, të reja për vendin, 
përpiqen të hedhin rrënjë. Ambasada ka qenë aktive në nxitjen e tolerancës dhe 
moderimit si një veçori e vazhduar e shoqërisë. Zyra e Marrëdhënieve me Publikun e 
Ambasadës u ka ofruar grante organizatave vendore për promovimin e tolerancës dhe 
mirëkuptimit ndërfetar dhe për të mbështetur mësimin e çështjeve qytetare dhe tolerancës 
fetare në shkollat tetëvjeçare, përfshi edhe shkollat e drejtuara nga organizata me bazë 
besimin. 
 



Një projekt, Projekti i Edukimit Qytetar dhe me Bazë Besimin, inicioi në mbarë vendin 
një seeri diskutimesh në tryeza të rrumbullakëta midis mësuesve, përfaqësuesve të 
medias, dhe udhëheqësve kombëtarë dhe vendorë për të eksploruar mënyra në të cilat 
edukimi qytetar të jetë një përpjekje e bashkësisë dhe që shtrihet përtej mureve të 
klasave. Duke punuar me Medresenë në Tiranë, skholla kryesore islamike në vend, 
Projekti zhvilloi “Projektin e Palestrës së Shkollës”. Nxënësit në këtë program mësonin 
mbi aplikimin e parimeve qytetare ndërkohë që vizitonin zyra bashkiake dhe kompani të 
shërbimeve për të mësuar mbi procedurat e licensimit dhe të tjera të lidhura me lejet e 
ndërtimit, lidhjet e ujit dhe ujërave të zeza, si dhe kërkesa të tjera të lidhura me zgjerimin 
e palestrës së shkollës. Një tjetër pikë kulmore e projektit ishte një përpjekje e përbashkët 
e kryer nga nxënës të Medresesë dhe një prej shkollave kryesore të mesme në Tiranë. 
Nxënësit e Medresesë vizituan shkollën e mesme për të marrë pjesë me homologët e tyre 
të shkollave publike në prezantime mbi ditët e shenjta përkkatëse të bashkësive fetare. Të 
rinj myslimanë mësuan dhe prezantuan ditët e shenjta kristiane, ndërkohë që të rinjtë 
kristianë shpjeguan rëndësinë e festave myslimane. 
 
Zyra e Marrëdhënieve me Publikun e Ambasadës gjithashtu mbështeti një seri 
diskutimesh në tryeza të rrumbullakëta mbi tolerancën fetare në bashkësitë lokale. 
Organizata joqeveritare zbatuese mblodhi sëbashku përfaqësues të qeverisë vendore, 
udhëheqës fetarë, si dhe anëtarë të tjerë të bashkësive në qytete më të vogla në mbarë 
vendin për diskutime të hapura mbi lidhjet ndërfetare, fushat e shqetësimit, si dhe mënyra 
për të forcuar bashkëpunimin për të promovuar mirëqenien e përgjithshme në shoqëri. Në 
maj, e njëjta organizatë, gjithashtu e mbështetur nga Ambasada, filloi një projekt 
vazhdimësie të quajtur “Ditët e Tolerancës në Shkollat Fetare” me anë të të cilit 
udhëheqës të bashkësive shekullare dhe fetare, zyrtarë të qeverisë, dhe të tjerë eksploruan 
se si të forcohet mirëkuptimi i ndërsjellë midis feve. 
 
Në maj, Agjencia për Zhvillim Ndërkombëtar e Shteteve të Bashkuara (USAID) lançoi 
një projekt dyvjeçar me vlerë 1.340 milionë dollarë ose 135 milionë lekë me anë të OJQ-
së World Learning mbi përforcimin e tolerancës fetare në vend. Totali prej 1.340 milionë 
dollarë përbëhet nga 1.184 milionë dollarë financim nga Qeveria e Sh.B.A. dhe një 
kontribut prej 0.0156 milionë dollarë si kosto e ndarë nga WL. Projekti synon të 
mbështesë ekzistencën paqësore të grupeve të ndryshme fetare dhe të përforcojë 
mirëkuptim më të madh midis personave të besimeve të ndryshme. 


